
自他所說法，此等真實中，離一及多故，無性如影像。
果實漸生故，常皆非一性，若許各果異，失壞彼等常。
說修所生識，所知無為法，彼宗亦非一，與次識繫故。
前識所了知，自性若隨後，前識亦變後，後亦成前者。
前後之諸位，彼體若不現，當知彼無為，如識刹那生。
設若依前前，刹那威力生，此不成無為，如心與心所。
若許諸刹那，此等自在生，不觀待他故，應成恒有無。
非具功用力，許彼立何用？論黃門俊醜，欲者觀何益？
除非刹那性，無法說人有，是故明確知，離一多自性。
異方相聯故，諸遍豈成一？障未障實等，故粗皆非一。
許黏或環繞，無間住亦爾。倘若有者言：位中之微塵，
朝一塵自性，向餘塵亦然。若爾地水等，豈不得擴張？
若許朝餘塵，面另居他處，極微如何成，無分唯一性？
微塵成無性，故眼實體等，自他說多種，顯然無自性。
彼性彼組合，彼德彼作用，彼總別亦爾，彼等與彼聚。
遣除無情性，識方得以生，凡非無情性，此乃自身識。
一無分自性，三性非理故，彼之自證知，非為所能事，
故此為識性，自證方合理，境自性他法，彼將如何知？
彼性他無有，何故知己彼？能知所知事，許為異體故。
識有相派許，彼二實異體，彼如影像故，假立可領受。
不許以境相，轉變之識宗，彼覺外境相，此者亦非有。
一識非異故，行相不成多，是故依彼力，境則無法知。
未離諸相故，識不成唯一。非爾如何說，此二為一體？
於白等諸色，彼識次第現，速生故愚者，誤解為頓時。
藤條詞等心，更是極速生，同時起之心，此刻何不生？
唯一意分別，亦非次第知，非為長久住，諸心同速生。
是故諸對境，不得次第取，猶如異體相，頓時取而現。
火燼亦同時，起現輪妄相，了然明現故，現見非結合。
如是結諸際，由憶念為之，非取過去境，故非依現見。
成彼對境者，已滅故非明，為此顯現輪，不應成明現。
倘若如是許：現見畫面時，盡其多種識，同一方式生。
若爾雖認清，白等一分相，上中邊異故，能緣成種種。
微塵性白等，唯一性無分，呈現何識前，自絕無領受。
五根識諸界，乃緣積聚相，心心所能緣，立為第六識。
外宗論亦許，識不現唯一，以具功德等，實等所緣故。
如貓眼珠性，諸事視謂一，取彼心亦爾，不應現一體。
於許地等合，立為諸境根，彼派所立宗，不合一法入。
力等性聲等，許具一境相，識亦不合理，三性境現故。
若許事體三，識現唯一相，與彼不同現，豈許彼取彼？
諸外境雖無，現異種為常，同時或次第，生識極難立。
虛空等何識，唯名諸顯現，現多文字故，明現為種種。
有者若承許：識非現種種。然不應真立，見害具相故。
故現各種識，何時何地中，如彼處異體，一性不合理。
無始之相續，習氣成熟故，雖現幻化相，錯謬如幻性。
彼宗雖善妙，然許此等法，真性或未察，似喜請慎思！
設若真實中，識將成多種，或彼等成一，違故定各自。
相若非異體，動與靜止等，以一皆動等，此過難答覆。
承許外境事，依舊不離相，一切入一法，無以回遮也。
倘若承許識，等同相數量，爾時如微塵，難免此分析。
若異相為一，豈非裸體派？種種非一性，猶如異寶等。
各種若一性，現為異本體，遮障未障等，豈成此差別？
若識本性中，無彼此等相，真實中無相，識前錯顯現。
設若相無有，明明受彼等。與其事異體，如是識非有。
如是何無實，彼知彼非有，如苦為樂等，諸白亦非白。
於此行相者，真知不應理，離識本性故，如空中花等。
無無能力故，假立亦非理，如馬角無有，非能生現識。
有彼定感受，與識何相聯？本無同體屬，亦非彼生屬。
無因何以故，成此偶爾生？具因何以故，擺脫依他起？
設若彼相無，彼識成無相，如水晶球識，終究無感受。
若謂迷知此，無論依迷亂，或由彼力生，彼皆隨他轉。
分析何實法，彼法無一性，何法一非有，彼亦無多體。
除一及多外，具有他行相，實法不容有，此二互絕故。
故此等實法，持唯世俗相，若許此體有，我能奈彼何？
未察一似喜，生滅之有法，一切具功用，自性知為俗。
未觀察似喜，依自前前因，如是而出生，後後之果也。
故謂俗無因，非理亦不然，設若此近取，真實請說彼。
萬法之自性，隨從理證道，能遣餘所許，故辯方無機。
謂有無二俱，何者皆不許，縱彼具精勤，何過無法致。
故於真實中，何法皆不成，故諸善逝說，萬法皆無生。
切合勝義故，此稱為勝義。真實中彼離，一切戲論聚。
生等無有故，無生等亦無，彼體已遮故，彼詞不容有。
既無所破境，則無正破因。若依分別念，成俗非真實。
若爾已了時，彼性現量故，諸愚何不證，萬法此本性？
非爾無始心，嚴重增益法，故非諸有情，皆能現量證。
以能斷增益，能知之能立，比量能了知，瑜伽王明見。
拋論所安立，分別有法已，智女愚者間，共稱之諸法，
所能立此法，無餘真實成。非爾事不成，此等如何答？
我於顯現性，實法未遮破，如此能所立，安立無錯亂。
故無始有續，執實無實等，同類之種子，以比量推斷。
此非以法力，以彼無有故。萬法之自性，詳細盡遮破。
漸生故非客，非恒現非常。串習如意故，初由自類生。
故諸常斷見，此論悉遠離，滅盡及隨生，如種芽莖等。
通法無我者，串習無自性，顛倒所生惑，無勤而斷除。
因果有實法，世俗中不遮，染汙清淨等，安立無錯亂。
如是而安立，因果此法故，福資無垢智，此宗皆合理。
清淨之因中，所生諸果淨，如正見所生，戒支等清淨。
如是因不淨，所生果非淨，如由邪見力，所生邪淫等。
有量妨害故，於事有緣者，如陽焰等識，盡顛倒分別。
是故彼力生，修持施度等，如倒我我所，所生力微弱。
於事無緣中，所生廣大果，增因所生故，如良種芽等。
作為因果法，皆必是唯識，由自成立法，彼即住為識。
依於唯心已，當知外無實，依於此理已，知彼亦無我。
乘二理妙車，緊握理轡索，彼等名符實，大乘之行者。
遍入自在等，未享無量因，世間首位者，亦未盡品嘗。
此真純甘露，除悲清淨者，如來善逝外，非成他受用。
是故於耽著，倒說宗派者，隨佛諸智士，悲憫油然生。
具智財者見，他宗無實義，如是於佛陀，更起恭敬心。

